
Om denne boka

To unge Narnia-fans møtest på nettet. Inspirerte av C.S. Lewis’ bøker, bestemmer dei seg for å rømme - og finne si eiga draumeverd, sitt Narnia. Ein av desse to er veslesøster til Jo Istad, 14 år gamle Hedvig. Når ho forsvinn, rasar alt saman for Jo. Men så finn han e-postane mellom søstera og den mystiske Digory. Kven er han? Er han farleg? Og kva er det han vil med Hedvig?

Narnia-draumar er ein frittståande framhald av Keeperen til Tunisia, den kritikarroste debutromanen til Lars Mæhle. Eg-forteljaren Jo er blitt 16, og fotballtalentet Arnfinn, storebror til Jos beste venn, er framleis pasient på “Klikken”.

Narnia-draumar er ei fengslande forteljing om ungdom med psykiske vanskar, om leiting etter meining, om mørket og mismotet, men òg om det vakre, om venskap og håpet om ei betre verd.

Til Mari


Hunden

– Skal vi berre begynne?

– Greitt.

– Eg hadde tenkt å halde fram der vi slapp sist. Ting du engstar deg for. Du nemnte at du er redd for det vonde i deg sjølv?

– Ja …

– Kan du seie litt meir om det?

– Eg er redd … for kreftene som bur i meg … for å skade dei eg er glad i … støyte frå meg vener som betyr mykje for meg.

– Kvifor?

– Nei … det er så lett å seie ting … gjere ting … ting som du ikkje meiner. Eg er meister i det, særleg når eg er sint.

– Dette har vi vore inne på. Sinnet ditt. Du sa at du ikkje kan styre det …

– Ja, ja. Eg veit kvar du vil. Du vil snakke om Episoden. Men eg vil ikkje fortelje om den. Ikkje enno. Det er vanskeleg nok å forklare kva eg er redd for.

– Prøv.

– Ja da, eg SKAL prøve. Men eg vil gjere det via ein omveg. Eg vil fortelje deg om hunden min, den eg hadde som liten, så kanskje du forstår kva eg meiner.

– Hadde du hund?

– Ja, ein schæfer … eg lufta han for ei gammal nabokone.

– Naboen til fosterforeldra dine?

– Ja.

– Kva heitte hunden?

– Enzo. Eg gjekk turar med han eit par kveldar i veka.

– Kor gammal var du da?

– Det var mot slutten av barneskolen. Eg var vel sånn 10–12 år.

– Hald fram.

– Jo, eg var veldig glad i Enzo. Meir enn i nokon annan. Eg hadde ikkje mange vener på den tida, det veit du jo … det har vi snakka om før.

– Fortel meg om hunden. Var han snill?

– Ja, Enzo var snill – god tvers igjennom. Eg kunne stole på han. Det var, som du veit, meir enn eg kunne med foster foreldra mine. Men altså … han var ein flott hund, ganske svær, tilmed til schæfer å vere … ja, det hugsar eg framleis, og så er det andre ting som kjem til meg no, små, små detaljar …

– Slik som?

– Slik som at det eine øret hans hang ned. Tenk deg, svære schæferen … og så hang det eine øret rett ned! Det gjorde at han såg litt trist ut … nesten som ein klovn … med dette øret som alltid hang og slong.

– Men kva var det som skjedde?

– Eg kjem dit. Berre ver tolmodig. Det hendte ein kveld på seinvinteren, det eg vil fortelje om. Det hadde nettopp vore ein mildvêrsperiode. Snøen hadde smelta på åkrane og blitt liggande i store dammar. Men denne dagen hadde frosten komme. Det var plutseleg blitt ti minus. Dammane hadde frose til. Det var reine skeisebanen der ute på åkrane – store, skinande klåre isbanar – du kan sjå det for deg, ikkje sant? – den stille, kalde lufta mellom fjella i dalen vår, den stikkande, rare stilla, bilar med rim på vindauga i oppkjørslane, daude, gule grasstrå i grøftekantane, frosten hadde kapsla dei inn i små iskrystallar – og vidare; frostrøyken like framfor meg, små skyer frå kjeften til Enzo. Han gjekk alltid eit lite skritt framfor meg. Vi vandra langs sykkelstien, hadde gått eit godt stykke, eg trur det var på heimvegen det skjedde, på heimvegen eg fekk dette idiotiske innfallet …

– Hald fram.

– Jo, vi gjekk bortover sykkelstien … og så var det som om eg plutseleg fekk det for meg: Eg måtte ut og skli på isen. Så eg tok med meg Enzo – ut på åkeren. Like etter kjente eg isen under føtene … den drog meg vidare, utan at eg heilt veit kvifor. Det einaste eg veit, er at eg tok fart og sklei bortover. Eg hadde glatte sko, så det gjekk fint. Det jubla inne i meg. Det brusa! Men eg merka at Enzo ikkje likte seg. Isen var ikkje laga for dei mjuke hundepotane, han sklei og snub la, ville tilbake til sykkelstien. Det verste var at han såg heilt komisk ut der på isen. Du har vel sett den teiknefilmen?

– Teiknefilm?

– Ja, Bambi på isen.

– Å ja, eg skjønar.

– Akkurat slik var Enzo der ute på den islagte åkerdammen. Det var så komisk å sjå på, eg lo og lo, og snart, nesten utan at eg merka det, begynte eg å hjelpe til.

– Hjelpe til?

– Ja … eg spente bein på Enzo, føtene hans sklei og svirra mot den blanke overflata, det var så komisk, så lattervekkande, eg lo og lo og tok kråkefot på Enzo, han sklei og svirra, og eg klarte ikkje å stoppe, foten min berre heldt fram, slo grunnen under hundepotane. Igjen og igjen. Eg ser det framleis for meg, foten min som spenner og spenner, dei tynne hundeføtene som mistar fotfestet … Eg veit ikkje kor lenge vi stod slik. Det kunne ha vore ti sekund. Eller ti minutt. Eg mista tida. Men plutseleg hørte eg ei knurring. Enzo knurra. Det slo ei kuldebølgje gjennom meg. Kva var det eg gjorde? Eg stod her og plaga Enzo, han som aldri hadde gjort meg vondt, tvert om. Han hadde alltid gjort meg godt, aldri vondt. Han var den einaste eg var glad i, og dette var takka: Eg stod her og … ja, det var dyremishandling, rett og slett. Og først no såg eg Enzo inn i auga. Dei var ismørke. Ein gong hadde dei stolt på meg, tenkte eg, men no hadde eg øydelagt alt. Eg skjønte det straks, og det hjelpte ikkje kor mykje eg forsøkte å trøste han. Eg hugsar det så godt, eg prøvde å snakke til han heile vegen tilbake, eg stansa, heldt rundt han, sa eg var lei meg, at eg var glad i han, ja, meir glad i han enn alle menneska til saman, eg kviskra trøstande ord inn i øret hans, om og om igjen. Men det var for seint. Han hadde slutta å knurre, men ville ikkje møte blikket mitt. Når eg såg på han, veik blikket hans unna, vendte seg bort og ut til sida. Og eg visste det: Han kom aldri til å stole på meg lenger. Neste gong eg kom for å lufte han, ville han stå der og sjå forbi meg – som om eg ikkje eksisterte. Blikket hans ville røpe meg. Nabokona ville forstå. Eg hadde spolert alt. Og no fekk eg betale. For no kom skamma, og ho skulle aldri sleppe taket, same kor mykje eg prøvde å presse ho bort, glømme … Skamma kom alltid tilbake, saman med bileta eg aldri blir kvitt, som kjem til meg om nettene: Foten min som spenner unna beina til Enzo. Det var motbydeleg. EG var motbydeleg. Og eg visste allereie da eg leverte Enzo at eg aldri ville komme tilbake. Eg ville aldri tore å møte hundeblikket igjen. Eg hadde ingen igjen no. Ingen! Det var denne kvelden eg rømte frå fosterforeldra mine første gongen … Forstår du no kva eg meiner?

– Kva …?

– Redsla for det vonde i meg … for å skade den ein er glad i …

– Jo, eg forstår … Hm … er dette noko du kjenner på i etterkant av Episoden?

– Nei, det er DU som dreg desse slutningane. Eg svarar berre på det du spør om, fortel deg det du vil høre.

– La meg spørje på ein annan måte, da: Er det noko du ANGRAR på i etterkant av Episoden?

– Det einaste eg beklagar, er at eg igjen er her … låst inne.

